
Annotatsiya. Maqolada korxonaning iqtisodiy barqarorligini ta’minlashda ichki va tashqi muhit omillarining harakteri, 
ta’sir mexanizmi hamda ularning farqlovchi jihatlari tahlil qilingan. Ichki omillar – tashkiliy-boshqaruv, ishlab chiqarish 
va moliyaviy-iqtisodiy omillar korxonaning joriy va strategik barqarorligini ta’minlovchi asosiy drayverlar ekanligi, tashqi 
muhit omillari esa korxonaning iqtisodiy faoliyatini tartibga soluvchi dinamik va statik institutsional omillardan, rasmiy va 
norasmiy qoidalardan iborat ekanligi ifodalangan.

Kalit so‘zlar: iqtisodiy barqarorlik, ichki omillar, tashqi omillar, moliyaviy barqarorlik, raqobatbardoshlik, siyosiy va huquqiy 
omillari.

Abstract. The article analyzes the nature, mechanism of influence, and distinguishing features of internal and external 
factors affecting the economic stability of an enterprise. It is emphasized that internal factors — organizational-
managerial, production, and financial-economic — are the main drivers ensuring the enterprise’s current and strategic 
stability, whereas external factors consist of dynamic and static institutional conditions as well as formal and informal 
regulatory norms governing the enterprise's economic activity.

Keywords: economic stability, internal factors, external factors, financial sustainability, competitiveness, political and legal 
factors.

Аннотация. В статье проанализированы характер, механизм воздействия и отличительные особенности 
внутренних и внешних факторов, влияющих на обеспечение экономической устойчивости предприятия. Отмечено, 
что внутренние факторы — организационно-управленческие, производственные и финансово-экономические 
— являются основными драйверами, обеспечивающими текущую и стратегическую устойчивость предприятия, 
тогда как внешние факторы представляют собой совокупность динамических и статических институциональных 
условий, а также формальных и неформальных регуляторных норм, влияющих на экономическую деятельность 
предприятия.

Ключевые слова: экономическая устойчивость, внутренние факторы, внешние факторы, финансовая 
стабильность, конкурентоспособность, политические и правовые факторы.

K I R I S H
Korxonaning iqtisodiy barqarorligi – uning uzoq muddat davomida o‘z moliyaviy, tashkiliy, ishlab 

chiqarish va bozor pozitsiyalarini saqlab qolishi, tashqi va ichki xavf-xatarlarga bardoshli bo‘lishi hamda 
raqobatbardoshlikni ta’minlash qobiliyatidir. Shuningdek, xo‘jalik yurituvchi subyektning iqtisodiy barqarorligi 
uzluksiz daromadga erishish va o‘z faoliyatining yuqori ko‘rsatkichlarini ta’minlash maqsadida tashqi va ichki 
omillarning salbiy ta’siriga nisbatan korxonaning ishlab chiqarish, moliyaviy va xo‘jalik tizimining bardosh bera 
olishi hamda zudlik bilan aks munosabat qila olish qobiliyatiga egaligini ifodalovchi holatdir. Ushbu ta’riflardan 
ma’lumki, korxonaning iqtisodiy barqarorligi tashqi (korxona boshqaruvi ostida bo‘lmagan ekzogen) va ichki 
(xo‘jalik faoliyatiga bog‘liq bo‘lgan endogen) omillar bilan chambarchas bog‘liq. Ichki va tashqi omillar nafaqat 
xarakteri, balki ta’sir mexanizmi, davomiyligi va boshqarish imkoniyati bilan bir-biridan farqlanadi.

Iqtisodiy barqarorlikka ta’sir etuvchi omillar tizimi murakkab, o‘zaro bog‘liq va dinamik xususiyatga ega. 
Tashqi omillar korxona tomonidan boshqarilmasada, strategik qarorlar qabul qilishda asosiy mezon sifatida 

xizmat qiladi. Ichki omillar esa korxona barqarorligini ta’minlash uchun to‘g‘ridan-to‘g‘ri boshqariladigan resurslar 
tizimini tashkil qiladi. Shu sababli iqtisodiy barqarorlikni ta’minlashda ichki omillarni optimal boshqarish, tashqi 
omillarga esa moslashuvchan strategiya ishlab chiqish eng samarali yo‘nalish hisoblanadi.

M A V Z U G A  O I D  A D A B I Y O T L A R  S H A R H I
I.Fisher[2] o‘zining iqtisodiy barqarorlik bo‘yicha klassik ishida qarz deflyatsiyasi, narxlar darajasining 

pasayishi va talabning qisqarishi iqtisodiy tizimdagi beqarorlikning asosiy manbalari ekanini asoslaydi. 
Fisherga ko‘ra, iqtisodiy barqarorlikka ta’sir etuvchi omillar – pul-kredit siyosati, qarz yuklamasi va iste’molchilar 
kutilmalari. U iqtisodiy jarayonlardagi nomutanosibliklar iqtisodiy o‘sish sur’atlarini sekinlashtirishini tajriba va 
tarixiy tahlillar bilan ko‘rsatadi.

R.Solow[3] maqolasida iqtisodiy o‘sishning barqaror sur’atlarini kapital, mehnat va texnologik taraqqiyot 
bilan bog‘lab, ularning iqtisodiy barqarorlikdagi rolini nazariy asoslaydi. Solow modeli ishlab chiqarish omillari 
o‘zgarishi iqtisodiy tizimni uzoq muddatda qanday ta’sirga ega ekanini ko‘rsatadi. Tadqiqotga ko‘ra, texnologik 
innovatsiyalar va inson kapitali barqaror iqtisodiy rivojlanishning asosiy drayverlaridan biridir.

D.North[4] tadqiqotida institutsional omillarning iqtisodiy barqarorlikdagi o‘rnini chuqur tahlil qilib, 
samarali institutlar – mulk huquqi, shaffof boshqaruv, qonun ustuvorligi va samarali davlat siyosati barqaror 
rivojlanishning asosiy sharti ekanini ta’kidlaydi. Northga ko‘ra, institutsional o‘zgarishlar iqtisodiy tizimda 
tranzaksiya xarajatlarini kamaytirib, investitsion muhitni yaxshilaydi. Bu omillar iqtisodiy barqarorlikka uzoq 
muddatli ta’sir ko‘rsatadi.

R.Barro[5] ilmiy izlanishida iqtisodiy barqarorlikka ta’sir etuvchi makroiqtisodiy omillarni — inflyatsiya, 
fiskal intizom, investitsiya muhiti va siyosiy barqarorlikni empirik jihatdan o‘rganadi. Uning tadqiqotlari yuqori 
inflyatsiya darajasi va davlat qarzining keskin oshishi iqtisodiy barqarorlikni izdan chiqarishini ko‘rsatadi. Barro 
siyosiy barqarorlik, mustahkam institutlar va investitsiya oqimlari o‘rtasidagi ijobiy bog‘liqlikni statistik dalillar 
bilan isbotlaydi.

J.Stiglitz[6] tadqiqotida iqtisodiy barqarorlikning ijtimoiy omillarini — tenglik, ta’lim, sog‘liqni saqlash sifati 
va ijtimoiy himoya tizimlari orqali baholaydi. Stiglitz bozorning ichki nomutanosibliklarini kamaytirish va ijtimoiy 
infratuzilmani yaxshilash iqtisodiy tizimning mustahkamligini oshirishini ta’kidlaydi. U iqtisodiy barqarorlikni 
faqat makrobarqarorlik bilan emas, balki inson kapitali va ijtimoiy institutlar sifati bilan bog‘laydi.

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
Ma’lumki, sanoat korxonalarining iqtisodiy barqarorligi o‘zgaruvchan kattalik. Uning o‘zgarishi korxonaning 

faoliyat yuritayotgan muhitida yuzaga keladigan omillar ta’siri ostida sodir bo‘ladi. Tashqi muhit bir vaqtning 
o‘zida sanoat korxonasida ishlab chiqarish faoliyatini tashkil etish imkoniyatlarini rag‘batlantiruvchi hamda 
cheklovchi omil sifatida xizmat qiladi. Korxonaning ishlab chiqarish strategiyasiga ta’sir ko‘rsatuvchi barcha 
bir-biriga o‘zaro bog‘liq bo‘lgan omillar tashqi muhitda namoyon bo‘ladi. Tashqi muhit barcha xo‘jalik yurituvchi 
subyektlar va iqtisodiy voqea-hodisalarga ta’sir ko‘rsatuvchi omillar manbai bo‘lib, ushbu ta’sir boshqaruv 
tarkibi va sifati, iqtisodiy ko‘rsatkichlar, strategik va taktik maqsad hamda vazifalardagi o‘zgarishlarda aks etadi.

Keng ma’noda tashqi muhit cheksiz bo‘lib, u o‘z tarkibiga xo‘jalik faoliyatidan tashqaridagi barcha narsalarni 
(hodisalarni) qamrab oladi. Tashqi muhit korxonaning iqtisodiy faoliyatini tartibga soluvchi dinamik va statik 
institutsional omillardan, rasmiy va norasmiy qonun-qoidalardan iborat. Shuni ta’kidlash lozimki, tashqi omillar 
tizimi sanoat korxonasining nazorati ostida bo‘lmaganligi sababli korxona unga ta’sir qila olmaydi yoki bunday 
ta’sir ahamiyatsiz, chunki tashqi omillar sanoat korxonasining faoliyat ko‘rsatadigan muhitini shakllantiradi 
va harakatga keltiradi. Tashqi muhitning barcha omillarini tadqiq etish amaliy jihatdan samarali natijani 
shakllantirmasligi ma’lum, shuning uchun bizningcha uning to‘qimachilik korxonalari faoliyatiga bevosita ta’sir 
qiluvchi va korxona o‘z faoliyatini davom ettirishi uchun aks xatti-harakat qilishi lozim bo‘lgan jihatlarini tahlil 
qilish maqsadga muvofiqdir. Shunda tashqi muhit to‘qimachilik korxonasi kundalik hamda strategik belgilangan 
faoliyatida duch keladigan makroiqtisodiy ko‘rsatkichlar majmuasidan va sohaga bog‘liq bo‘lgan turli omillardan 
iborat bo‘ladi. Shuningdek, tashqi muhit omillarini xo‘jalik yurituvchi subyektlar tomonidan nazorat hamda 
boshqarilmasligi kabi o‘ziga xos xususiyati mavjudligini unutmaslik lozim. Shuning uchun korxonaning iqtisodiy 
barqarorligini ta’minlashda asosiy e’tiborni ichki muhit omillariga, ya’ni korxonaning o‘z faoliyatiga bog‘liq 
bo‘lganlariga qaratish muhimdir (1-jadval).

1-jadval. Korxonaning iqtisodiy barqarorligiga ta’sir ko‘rsatuvchi tashqi muhit omillari1

Omil Xususiyati

Siyosiy va 
huquqiy

Davlat va mahalliy hokimiyat organlarining qonunchilik faoliyati, soliqqa tortishning tamoyillari va 
usullari, davlatning standartlash va sertifikatlash tizimi, mahsulot va xizmatlar sifatini nazorat qilish, 
mehnat qilish qonunchiligi, huquqiy jihatdan tadbirkorlarni va iste’molchilarni himoya qilish tizimi 
hamda faoliyatni litsenziyalash

Iqtisodiy

Korxonaning barqaror daromadga ega bo‘lishi mamlakat iqtisodiyotning holatiga va farovonligiga 
bog‘liq. Iqtisodiyotning ijobiy holati esa bozorda mahsulotlarga shakllangan talab va taklif, iqtisodiy 
o‘sish ko‘rsatkichlari, iqtisodiy davr (sikl)ning rivojlanish bosqichi, valyuta bozorining barqarorligi va 
inflyatsiya darajasi bilan belgilanadi.

Ijtimoiy va 
madaniy omillar

Ijtimoiy-demografik jarayonlarni, jamiyatning farovonlik darajasini, mehnat resurslarining holati va 
mehnat qilish salohiyatining sifatini ifodalagan holda aholining turmush kechirish tarzini, iste’mol 
va mehnat qilishni shakllantirishga, talab darajasiga, mahsulotlarni realizatsiya qilish bozorlarini 
tanlashga ta’sir ko‘rsatadi. Shuningdek, ushbu omillar tendensiyasi asosida iste’mol tarkibi yangilanib 
yangi mahsulot va xizmatlarga talab shakllanadi. Bu esa o‘z navbatida korxonalarning ishlab 
chiqarish strategiyasini tubdan o‘zgartirilishiga sabab bo‘ladi.

Texnologiyaga 
oid omillar

So‘nggi o‘n yillik davr mobaynidagi texnologiyaga oid o‘zgarishlar va ishlanmalarni (kashfiyotlarni) 
ifodalaydi. Transport, aloqa va texnikaning yangi shakllari bir vaqtning o‘zida keng imkoniyatlar 
bilan birga tahdidlarni ham ifodalaydi. Bulardan o‘z vaqtida xabardor bo‘lish korxonalar uchun ishlab 
chiqarish jarayonlarini takomillashtirish asosida raqobatbardosh mahsulotlarni ishlab chiqarish 
imkoniyatini shakllantiradi.

Siyosiy va huquqiy omillar korxonaning iqtisodiy barqarorligiga sezilarli darajada ta’sir ko‘rsatadi. 
Ushbu omillar nafaqat mamlakatdagi siyosiy vaziyatning o‘zgarishi natijasida korxonaning barcha faoliyat 
sohalaridagi o‘zgarish bilan namoyon bo‘ladi, balki soliq, bojxona va kredit xizmatlari kabi boshqa tizimlar bilan 
munosabatlarda ham ifodalanadi. Siyosiy va huquqiy omillar korxona o‘z faoliyatini tashkil etishi lozim bo‘lgan 
qonuniy bazani yaratadi. To‘g‘ri shakllantirilgan qonuniy baza korxona faoliyatining uzluksizligini ta’minlashga 
xizmat qilgan holda uning iqtisodiy faoliyatining samarali amalga oshirilishini ta’minlaydi. Bu esa iqtisodiy 
barqarorlikka erishishning asosiy shartlaridan biri hisoblanadi.

Iqtisodiyotning salohiyatini, mamlakat to‘lov balansining holatini, investitsion jozibadorlik va ishlab 
chiqaruvchilarning raqobatbardoshligini ifodalovchi iqtisodiy omillar resurslarning qiymatiga hamda 
iste’molchilarning xarid qilish qobiliyatiga ta’sir ko‘rsatadi. Shuni ta’kidlash lozimki, iqtisodiyot davri (sikli)ning 
bosqichi korxona iqtisodiyotining barqarorligiga sezilarli ta’sir ko‘rsatadi. Chunki mamlakatda makroiqtisodiy 
beqarorlikning yuzaga kelishi va buning natijasida ishlab chiqarish hajmining kamayishi, ishsizlik va inflyatsiya 
kabi salbiy ko‘rsatkichlardagi o‘sish iqtisodiy davr bosqichining davomiyligiga bog‘liq. Shuning uchun davlatning 
iqtisodiy siyosati, amalga oshirilayotgan iqtisodiy islohotlarning barchasi mamlakatda faoliyat ko‘rsatayotgan 
korxonalarning faoliyatini takomillashtirilishini ko‘zda tutadi. Korxonalar faoliyatining takomillashuvi ularning 
iqtisodiy o‘sishi, yuqori iqtisodiy barqarorlikka erishishi bevosita mamlakatning makroiqtisodiy barqarorligini 
ta’minlaydi.

Texnologik omillar korxonalarni yangi ishlab chiqarish texnologiyalarini yaratishga, mahsulotlarni ishlab 
chiqarish va sotish usullarini modernizatsiyalashga, yangi imkoniyatlarga ega bo‘lish maqsadida ilmiy-texnik 
taraqqiyot natijalarini faoliyatga joriy etishga undaydi. Biroq, ilmiy-texnologik taraqqiyot korxona faoliyati uchun 
tahdidlarni ham yuzaga keltiradi. Texnologiya va ishlab chiqarishni o‘zgartirish juda ko‘p kapital va vaqt talab 
qiladigan jarayondir. Ushbu vaqt davomida korxona o‘z bozor ulushini yo‘qotishi yoki modernizatsiya uchun sarf 
qilingan xarajatlarni qoplay olmasligi mumkin [7]. Shuning uchun xo‘jalik yurituvchi subyektlar butun faoliyatini 
zamonaviy fan-texnika yutuqlari asosida doimiy ravishda takomillashtirib borishi lozim. Korxona yangilanish 
jarayonlariga moslashuvchan bo‘lishi lozim, bu esa nafaqat ichki bozorda balki jahon bozorlarida ham o‘z 
mahsulotiga bo‘lgan talabni doimiy ravishda o‘rganishi hamda xaridorgir mahsulotlarni ishlab chiqarishni joriy 
etishi lozim.

Korxona tashqi omillarni tahlil qilish bilan tobora rivojlanib borayotgan bozorda o‘zining kuchli va zaif 
tomonlarini aniqlashga, tashqi manbalarga iqtisodiy bog‘liqligini baholashga, kelajakdagi moliyaviy holatini 
bashorat qilishga va yuzaga kelishi mumkin bo‘lgan tahdidlarni bartaraf etish bo‘yicha faol choralarni ishlab 
chiqishga erishadi. Ammo tashqi omillar o‘zgaruvchan ekanligini va ularning ta’sir darajasi har bir alohida 
davrda turlicha bo‘lishi mumkinligini unutmaslik lozim, shuning uchun korxona o‘zining istiqboldagi rivojlanish 
yo‘nalishini belgilab olishi uchun tashqi muhit omillarining o‘zgarishiga nisbatan zudlik bilan aks barcha harakat 
qilishi hamda moslashishi lozim bo‘ladi. 

1	  Tadqiqot natijalari asosida muallif tomonidan shakllantirilgan.

Korxonaning iqtisodiy barqarorligini ta’minlashda ichki muhit omillari esa muhim va asosiy drayverlardаn 
biri hisoblanadi. Bu omillar korxona tomonidan to‘liq nazorat qilinadi, boshqariladi va ularni strategik ravishda 
takomillashtirish orqali korxonaning moliyaviy, tashkiliy, ishlab chiqarish va raqobatbardoshlik salohiyatini 
sezilarli darajada oshirish mumkin. Ichki omillarning ahamiyati shundaki, ular nafaqat joriy iqtisodiy barqarorlikni, 
balki uzoq muddatli barqaror rivojlanish, raqobat ustunligi, innovatsion salohiyat va bozordagi nufuzni ham 
belgilaydi. An’anaviy tarzda ushbu omillarni quyidagi uchta guruh asosida ifodalash mumkin:

- tashkiliy – boshqaruv omillari;
- ishlab chiqarish omillari;
- moliyaviy – iqtisodiy omillar.
Ichki muhit omillarini tahlil qilib, birinchi guruh (tashkiliy-boshqaruv) omillari korxonaning asosiy strategiyasini 

belgilashga, vazifalar va maqsadlarni taqsimlashga, bozorda korxonaning taktikasini ishlab chiqishga, uning 
raqobatbardoshligini ta’minlashga xizmat qilishi aniqlandi[15]. Shuningdek, tashkiliy va boshqaruv omillari 
korxonada korporativ boshqaruv tizimi, risk-menejment, kadrlar siyosati, innovatsion boshqaruv va qaror qabul 
qilish jarayonlari bilan bog‘liq bo‘lib, ushbu omillar korxonaning ichki resurslarini muvofiqlashtirish, samarali 
taqsimlash va optimal boshqarishni ta’minlaydi.

Zamonaviy boshqaruv usullarini joriy qilish orqali:
- resurslarni boshqarish samaradorligi oshadi;
- tezkor va asoslangan qaror qabul qilish imkoniyati paydo bo‘ladi;
- risklarni prognoz qilish va bartaraf etish mexanizmlari yaratiladi;
- korporativ madaniyat va innovatsion muhit shakllanadi (1-rasm).

1-rasm. Korxonaning iqtisodiy barqarorligiga ta’sir qiluvchi va uni bevosita shakllantiruvchi ichki muhit omillari.2

2	  Tadqiqot natijalari asosida muallif tomonidan shakllantirilgan.

Ishlab chiqarish omillari korxonaning texnologik salohiyati, ishlab chiqarish quvvatlari, asbob-uskunalar 
va texnologiyalarning zamonaviyligi, xomashyodan foydalanish samaradorligi, resurs tejamkorligi va mahsulot 
sifati bilan bog‘liq. Bu omillar korxonaning real sektordagi barqaror faoliyati va raqobatbardosh mahsulot 
ishlab chiqarish qobiliyatini belgilaydi. Shu bilan birga, ishlab chiqarish omillari korxonaning mulkiy-xo‘jalik 
holatini, asosiy va aylanma kapital bilan ta’minlanganlik hamda undan foydalanish darajasini, xarajatlar tarkibiy 
tuzilmasini, shuningdek, texnologik-ishlab chiqarish jarayonlarining o‘ziga xos xususiyatlarini hamda mahsulot 
tannarxini hisoblash usullarini tahlil qilishda namoyon bo‘ladi. Bunday tahlil asosida korxonaning ishlab chiqarish 
va xo‘jalik yuritish faoliyati qanchalik barqaror hamda samarali bo‘lishi mumkinligini prognoz (bashorat) qilish 
imkoniyatini shakllantiradi, shu bilan birga foydani ta’minlovchi pul oqimlarining qanchalik uzluksiz ekanligini 
aniqlanadi. Ishlab chiqarish omillarining samarali tashkil etilishi quyidagi ustunliklarni ta’minlaydi:

•	 ishlab chiqarish xarajatlari kamayadi;
•	 mahsulot sifati xalqaro standartlarga mos keladi;
•	 energiya va resurs tejamkorligi orqali qo‘shimcha iqtisodiy samara hosil bo‘ladi;
•	 eksportbop mahsulot ishlab chiqarish imkoniyati kengayadi [8].
Moliyaviy-iqtisodiy xususiyatga ega bo‘lgan omillar iqtisodiy barqarorlikka ta’sir qiluvchi ichki muhit 

omillarining eng asosiylaridan biri hisoblanadi. Ular o‘z tarkibiga korxonaning moliyaviy resurslari va 
daromadlarini boshqarish strategiyasi hamda taktikasini, qarz va o‘z mablag‘lari miqdorini, majburiyatlar va 
to‘lov qobiliyatini qamrab oladi, shuningdek korxonaning investitsion salohiyatini va muhitini shakllantiradi.

Moliyaviy-iqtisodiy omillarning samarali boshqarilishi quyidagi natijalarni keltirib chiqaradi:
•	 bankrotlik xavfi kamayib, korxonaning ichki moliyaviy barqarorlik indeksi oshadi;
•	 tashqi investitsiya va kredit resurslarini jalb qilish imkoniyati kengayadi;
•	 korporativ investitsiyaviy reyting yuqorilaydi;
•	 moliyaviy resurslarni optimal taqsimlash hisobiga rentabellik ko‘rsatkichini oshirishga erishiladi.

X U L O S A  V A  T A K L I F L A R
Korxonaning iqtisodiy barqarorligini ta’minlashda ichki omillarga asosiy e’tiborni qaratish lozim deb 

hisoblaymiz, chunki doimiy va o‘zgaruvchan xarajatlar o‘rtasidagi maqbul nisbatni ta’minlash, faoliyat turini va 
mahsulot tarkibini tanlash, joriy aktivlarni samarali boshqarish, kapitalning oqilona tuzilishini va raqobatbardosh 
mahsulot ishlab chiqarishni ta’minlash korxonalarga to‘liq yoki qisman bog‘liq bo‘lgan omillardir.

Tashqi muhit omillari esa korxonaning boshqaruvidan to‘liq tashqarida va bu kabi omillar korxona 
faoliyatiga bog‘liq bo‘lmagan holda o‘zgaradi. Lekin shuni yodda tutish lozimki, korxonaning bankrotligi tashqi 
va ichki omillarning bir vaqtning o‘zida salbiy kombinatsiyalangan ta’sirining natijasidir. Korxonaning iqtisodiy 
barqarorligi ham ichki, ham tashqi omillarga bog‘liq bo‘lgan ko‘p o‘lchovli tushuncha hisoblanadi. Shuning 
uchun iqtisodiy barqarorlikni ta’minlash korxonadan nafaqat xom-ashyo yetkazib beruvchilar, raqobatchilar, 
boshqaruv va hisob tizimini nazorat qilishni, balki yangi tendensiya va texnologik o‘zgarishlar ta’sirini, keng 
imkoniyatlarni bashoratlash va tahlil qilishni talab etadi.

